
Aro berriaren atarian 
Atzoko albisteak (Berlingo «murru» 

famatuaren suntsierak) bere sinbolo-ba-
lioagatik besterik ez balitz ere, hilabete 
hauetan gertatzen ari den fenome-
noaren garrantzi aparta sinesteko mo-
duan jartzen gaitu. 

Urte askotan barrena ezker ofizialak 
proposatzen zigun eredu sobietikoa, di-
simulatu ezinezko ziztuan ari da po-
rroskatzen eta suntsitzen. Eta honek 
neurtu ezinezko ondorioak ekarriko 
ditu ondoko urteotan; bai ezkerraren 
helburuetan eta jokamoldeetan, eta bai 
Europaren beraren barne-orekan. 
Goitik behera uzkaili eta aldatu behar 
ditugu geure eskema asko eta asko. 
Euskal ezker abertzalearen barruan ere 
bai, jakina, zenbaiti gaitzi bazaio ere. 

Alde batetik, komunista alderdiak 
gainbehera doaz Ekialde osoan; eta 
proletargoaren alderdi salbatzaile bakar 
eta hertziaren projektu hura, pikutara 
doa nabarmenki, hor, han, eta bestean. 
Aldaketa sakon hauen egia eta garran-
tzia ez ikustea, itsukeria ulergaitza li-
tzateke. 

Beste alde batetik, berriz, Europaren 
oreka eta itxura bera aldatuko dira 
oraingoan. Alemania Batuak 77,5 miloi 
biztanle izango ditu (Fraintziak 55,4 
eta Britainia Nagusiak 56,6 dituzte-
larik); eta beronen indar harrigarria ez 
da industriaren edo armadaren alorrean 
bakarrik agertuko; aspaldi honetan mu-
sikari, filosofo, literaturgile eta zientzi-
gizon gaitzak sortu baititu. Europa be-
rrian, hitz batez, Alemania izango da 
ardatza; beronen inguramendu germa-
nikoa (Luxemburgo, Suitza, Austria) 
alderdi askotatik laguntzaile izango 
duelarik. 

Aro berria? Bai, horixe! 

